ЯКУТЛАР ТАБЫЛАДЫР ВАКЫТ БЕЛӘН
Һәр чор үз талантларын тудыра, әдәбиятка яшьләр килә тора. Ләкин сүз сәнгате яшьлеккә ташлама ясамый. Әдәбият мәйданына килдеңме, өлкән каләм ияләре белән бил алышыр​дай булсаң гына түрдән уз. Алай гына да түгел, яңа буыннан яңа сүз, югарырак дәрәҗәдә фикерләү таләп ителә. Үсеш — алмашка килүчеләрнең талант дәрәҗәсе белән билгеләнә. Ринат Мөхәммәдиев бу таләпләргә шәхес буларак та, иҗатчы буларак та туры килә.
Ринат Мөхәммәдиев әдәбият мәйданында тәнкыйтьче рә​вешендә күренде. Казан университетында укыганда ук тән​кыйть мәкаләләре яза башлады. «Татар әдәби тәнкыйтенең формалашу проблемалары» дигән мәүзугка язган диссертаци​ясе белән ул үзенең галим булуын раслады. «Әгәр без янмасак», «Якутлар табыладыр вакыт белән» китапларында тәнкыйтьче буларак үзенчәлеге ачылды. Мәсьәләләрне тирәннән, җитди итеп күтәреп, үз фикерен кешеләр колак салырлык итеп әйтүе Р. Мөхәммәдиев каләменең төп хасиятләреннән. Тән​кыйтьче һәм галим буларак, ул бер үк вакытта шигъриятне дә, чәчмә әсәрләрне дә өйрәнә. Аларны ирешелгән эстетик казанышлар югарылыгыннан торып бәяли.
Р. Мөхәммәдиев сиксәненче елларда үзе дә әдәби әсәрләр иҗат итә башлады. Аның «Беренче умырзая», «Ак кыялар турында хыял» кебек повестьлары укучылар тарафыннан яра​тып каршыланды. Бүгенге көндә ул күп кенә хикәяләр, ярты дистәдән артык повесть һәм романнар авторы.
Бүген сәнгатьчә фикерләү тормыш белән тыгыз бәйләнеш​тә булганда гына әсәр укучыны җәлеп итә ала. Китап сөюче өчен үткәннәрнең сәнгатьчә чагылышы белән очрашу бүген аеруча кызыклы булып әверелде. Дөрес, аны бүгенге хәл-әх​вәлләр дә нык җәлеп итә. Аларны укып, ул үз-үзен аңлау дәрәҗәсен камилләштерә, тормыштагы урыны турында җитдирәк уйлана.  Шушы җәһәттән караганда, Р. Мөхәммәдиевнең «Чияләнгән төен» китабына тупланган әсәрләр яшьләр​дә кызыксыну тудырды. Әсәрләрнең геройлары барысы да бүгенге көн кешеләре. Аларны сурәтләп, язучы нәрсә хакын​да уйлана соң? Биредә күтәрелгән мәсьәләләр күп, шуларның аеруча мөһиме түбәндәгегә кайтып кала: тормыш мул​лыгы, матди һәм рухи ихтыяҗларны канәгатьләндерүдәге чагыштырмача җитешлек үзе белән күңел матурлыгы, рухи байлык, юмартлык һәм кешелеклелек сыйфатлары алып ки​лергә тиеш иде. Күпчелек очракларда бу шулай да. Ләкин, Р. Мөхәммәдиев дөрес күрсәткәнчә, муллык дигән җирлек еш кына күңел сукырлыгы авыруын китереп чыгара. «Истә​лек өчен — Гыйлемханга...» повестендагы Нәҗип образы — шундый авыруга юлыккан иң гарип рухлы кешеләрнең бер​се. Авыл җирендә торып та матурлыкның нәрсә икәнен оныткан, әйберләргә карата бары тик гамәли кирәклек күз​легеннән генә карарга күнеккән бу кеше әйләнә-тирәдәгеләр өчен иҗтимагый зарарлы булып әверелә.
Тарихка күз салсаң, шул күренә: халык, борынгыдан тор​мыш өчен кирәкле әйберләрне кулланырга җайлы һәм чыдам итеп ясау белән бергә, аларны матур итәргә дә тырышкан. Ә менә Гыйлемханның туган авылы кешеләре, ул кайтмый тор​ган берничә дистә ел дәвамында, гадәти матурлыкны аңлау сәләтләрен сизелерлек җуеп өлгерәләр. Бер-берсеннән уздырып өй җиткерү, машина алу һәм тагын башка ярышлар затлы хисләрнең югала баруына китергән. Гыйлемхан кебек матур​лык иҗат итү яшәү омтылышы дип исәпләгән кешене аң​ламаслык дәрәҗәдә рухи зәгыйфь булып баручы Нәҗипләрне, «кордаш»ларны вакытында дәвалап калырга кирәк. Авторны менә шулар борчый. Ул үз уйларын шактый уңышлы итеп сәнгатьчә дәлилли.
Күрә белгән кешегә тирә-юнебездә өлгергән мәсьәләләр күп. Бүген кешенең әхлакый йөзе аеруча ныклап сәнгатьчә өйрәнелергә тиешле әһәмиятле өлкә булып тора. Чөнки чо​рыбыз кешесенең җирдәге яшәешкә тәэсир итү мөмкинлеге гаять зурайды. Р. Мөхәммәдиев тә бу турыда тирән уйлана. Татарстан кешеләре турында башланган сүз тора-бара «Ерак​тагы якын дуслар», «Чаңны кем дип кагалар?» дигән яз​маларында бөтендөнья күләменә барып чыга. Бу очракта укучы ерактагы Куба илен Татарстанлы, заман язучысы күз​ләре ярдәмендә күрә.
«Кенәри — читлек кошы» әсәрендә ул яңадан үз тор​мышыбызга әйләнеп кайта. Бүгенге көнне әдәби әсәрдә сурәтләп бирүнең гаҗәеп авыр эш икәне мәгълүм нәрсә. «Үзгәртеп кору»  дигән еллар  башлангач,  бүгенге көн мәүзугының  беразга   тынып   калуы  да   шуның  белән   аңлатыла булса кирәк.
Җитмешенче-сиксәненче еллар тудырган иң ямьсез күре​неш — ул безнең җәмгыятебезгә ят булырга тиешле яшәү рә​вешенең акрынлап ныгып урнаша баруы иде. Язучылар да бу турыда уйландылар, күңелләре белән газапландылар. Ниһаять, Р. Мөхәммәдиевнең әлеге романы барлыкка килде. Анда җир​ле хакимнәр тарафыннан җиде кат бик астында тотылган халыкка яшерен серләр ачып салынды.
Бу серле дөньяда ниләр бар? Ходавәндә! Анда эш итүче затлар кешеләрне, сары металлны бәяләргә аерган кебек, про​баларга бүлеп йөртәләр икән бит! Кара урман урталарында, табигатьнең күздән ераграк башка гүзәл почмакларында биек койма, усал этләр белән уратылып алынган зиннәтле «мәхәб​бәт» утрауларында үзләрен күкнең җиденче катында дип исәп​ләгән бу бәндәләр кәеф-сафа кылуның нинди генә төрләрен уйлап табып яшәмәгәннәр! Инкыйлабка кадәрге азгын бай​ларның кыланышлары боларныкы янында сабый гына булып кала. Р. Мөхәммәдиев аларны ерткычлар-арысланнар өеренә охшата. Ерткычлар төркемендәге кебек, биредә дә башлык һәм аңа һичсүзсез буйсынучылар бар.
Җәмгыятебездәге мондый тискәре күренешләр соңгы унъел​лыклар җимеше генә түгеллеге бәхәссез. Р. Мөхәммәдиев роман​да моннан шактый ерак вакытларга күз ташлый. Кешеләрдә бер-беренә ышаныч бетә баруның, алай гына да түгел, әйләнә-тирәдәгеләргә ачу туплану хәрәкәтен әкренләп ачып бирә. Әсәрдә болар Р. Мөхәммәдиевкә хас кыюлык белән гәүдәләндереләләр. Сиксәненче елларның икенче яртысында Р. Мөхәммәдиев Мирсәет Солтангалиев язмышы белән кызыксына башлады. Ниһаять, 1992 елда укучыларга «Сират күпере» исемле рома​нын бирде.
Татар дөньясында үз гомерен туган халкының язмышы белән аерылгысыз бәйләгән шәхесләр бик күп. Аларның иң күренеклеләреннән берсе — Мирсәет Хәйдәргали улы Солтан​галиев (1892—1940). Ничә дистә еллар буе бу исем безнең илдә бары тик «милләтче», «халык дошманы», «контрреволюционер» дип кенә әйтеп киленде.
М. Солтангалиевнең күп яктан гыйбрәтле тормышы һәм язмышы үзеннән-үзе әсәрдә сурәтләүне сорап тора. Бу эшкә, кыюлык күрсәтеп, Р. Мөхәммәдиев алынды. Сират күпере, дини тәгълимат буенча, тәмугтагы җәһәннәм өстеннән оҗмах​ка үтә торган кылдан нечкә, кылычтан үткен күпер: М. Сол​тангалиев үткән юлны да, нәкъ шундый күпердән узу белән генә чагыштырырга мөмкиндер. Әлбәттә, романга, әдәби әсәр буларак, иң әүвәл сәнгатьчә эшләнеше ягыннан бәя бирергә кирәк. Әсәр документаль ни​гезгә корылган, шуңа карамастан, без авторның Мирсәет Сол​тангалиев образына җанлы кешегә хас булган сыйфатлар өрү​ен һәр биттә күреп торабыз. Шәхси тормышындагы катлаулылыкларны, аерым хәлләрдә, әйтик, Троцкий белән шахмат уйнаганда фикер көрәшен бирүдәге, төрле милли җөмһүрият​ләренең җитәкчеләре белән сөйләшүләрдәге, 1921 елда Идел буенда ачлыкка каршы көрәштәге хәлиткеч кыюлыгын һәм тәвәккәллеген күрсәтүдәге осталыгы шуларның кайберләре ге​нә. Бу бөек шәхесне бүгенге укучыга мөмкин булганча тулы канлы кеше буларак өр-яңадан ачып бирүе Р. Мөхәммәдиев​нең тарихи романнар жанрын да уңышлы үзләштерә баруы турында сөйли.
Татар милләтенең киләчәге булуына ышанмаган, ә ин​тернационализмны балаларына чит исемнәр кушуда гына күр​гән Сәхипгәрәй Сәетгалиев янында сәламәт акыллы, хезмәт​тәшләрен хөрмәт итүче, кешеләргә ышаныч белән караучы Мирсәет Солтангалиев образы мәһабәт булып балкып тора. М. Солтангалиев — барлык милләтләр өчен тигез хокуклы​лык, гаделлек таләп итүче, аеруча төрки һәм мөселман ха​лыкларының хокукларын башкалар белән тиң дәрәҗәдә кү​рергә теләүче җитәкче. Шушындый төп мәсьәләләрдә ул — Сталинның дөрес булмаган милли сәясәтенә ачыктан-ачык каршы чыгыш ясаган бердәнбер кеше. Сталин репрессиялә​рендә Солтангалиевнең беренче корбан булуы шуның белән аңлатыла да.
Р. Мөхәммәдиевнең «Сират күпере» романы, беренче ка​рашка, үткәннәребез турында кебек. Юк, бу әсәр бүгенге кат​лаулы бурычларыбызны аңлау өчен дә бик зарур.
Күренә ки, Р. Мөхәммәдиевнең каләме елдан-ел үткенләнә, чарлана бара. Бүген аның кулындагы иҗади «якутлар» аеруча якты балкый. «Сират күпере» романы өчен ул Татарстанның Г. Тукай исемендәге Дәүләт бүләгенә лаек булды. Әлеге ро​ман Истамбулда басылып, өч ел рәттән иң популяр романнар исемлегенә керде һәм Төркиянең Дәүләт бүләген алуга иреш​те. Яраткан язучыларыннан укучылар яңадан-яңа әсәрләр кө​тәләр.

